Gwasanaethau Boreol i Ysgolion Uwchradd  -  gol. Catrin Lewis


RHEDEG RAS
· Emyn

· Does dim rhyfedd fod llawer o bobl wedi dweud bod bywyd yn debyg iawn i redeg ras.  Mae’r hyn sydd ei angen i lwyddo mewn ras ac mewn bywyd yn debyg iawn i’w gilydd.
· Rhaid ymarfer a hyfforddi yn gyson.  Mae hynny’n bwysig mewn mabolgampau ac mewn bywyd hefyd.  Y gair am ymarfer mewn bywyd ydy  addysg neu ddysgu.  Dyna ydych chi’n ei wneud yn yr ysgol, treinio eich corff a’ch meddwl ar gyfer bywyd.
· Rhaid cael digon o benderfyniad er mwyn ymdrechu i wneud eich gorau i fod yn dda mewn rasys.  Mae’r un peth yn wir mewn bywyd.  

· Penderfyniad.  Mae’n rywbeth sydd i’w weld yn aml mewn pobol sy’n cael trafferthion yn eu bywyd – pobl ddall, neu bobl sy’n methu cerdded.  Maen nhw’n benderfynol nad ydy hynny yn mynd i’w stopio nhw rhag byw bywyd llawn.  Os ydy hynny’n wir amdanyn nhw, mi ddylai fod yn wir am bob un ohonom ni.
· Y gair pwysig ydy dyfalbarhad – mae’n dod o ddau air, dyfal sef prysur, a parhad sef dal ati.  Dyna sy’n rhaid ei wneud mewn mabolgampau ac mewn bywyd.  Gofynnwyd i rywun beth oedd ystyr dyfalbarhad a dyma ddwedodd e – dal gafael mewn rhywbeth a pheidio gollwng byth.  
· Gwrandewch ar y darlleniad o lyfr yr Hebreaid, pennod 12
Felly gadewch i ni gael gwared â phopeth sy’n ein dal ni’n ôl, yn arbennig y pechod sy'n ein clymu ni mor hawdd. Gadewch i ni fod yn benderfynol o redeg y ras sydd o’n blaenau i’w diwedd. 2 Rhaid i ni hoelio'n sylw ar Iesu – fe ydy’r pencampwr a’r hyfforddwr sy’n perffeithio ein ffydd ni. Er mwyn profi’r llawenydd oedd o'i flaen, dioddefodd ar y groes gan wrthod ystyried y cywilydd o wneud hynny, a bellach mae’n eistedd yn y sedd anrhydedd ar yr ochr dde i orsedd Duw yn y nefoedd! 
· Gweddïwn
O Dduw, gweddïwn am nerth i ddal ati nes y byddwn wedi cyflawni rhywbeth.  Rho help inni beidio cymryd ein siomi yn hawdd, i beidio colli diddordeb ond i ganolbwyntio ar bopeth a wnawn a gorffen ein gwaith.  Gwna ni yn bobl fydd yn gafael ym mhob cyfle, yn dal gafael, ac yn peidio gollwng.

